Bod yn onest
Mae’n bwysig bod y siaradwr/cyfranwyr yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges.
PowerPoint (opsiynol): mae yna sleidiau Ppt i gyd-fynd â’r gwasanaeth.
Sleid 1: Teitl 
Sleid 2: Marcio cywir; *cliciwch eilwaith i weld marcio anghywir.

· Mae Cyd-bwyllgor Addysg Cymru – C.B.A.C. – yn cyflogi athrawon i farcio papurau arholiad TGAU a lefel A. Mae miloedd o bobl ifanc yn dibynnu ar y marcwyr yma i wneud eu gwaith yn onest. Os ydy’r gwaith yn gywir, dylai’r disgybl gael gradd uchel; os ydy’r gwaith yn anghywir yna dylai’r disgybl dderbyn gradd isel. 

*Ond, beth petai’r marcwyr yn penderfynu peidio â bod yn onest? Beth petai nhw’n penderfynu marcio rhywsut, rhywsut....a rhoi graddau uchel i bawb â’r  cyfenw Jones a graddau isel i bawb arall? Buan iawn y byddai yna gwyno!

· Rydyn ni i gyd yn gwybod bod dweud y gwir a bod yn onest yn dda, ond dydyn ni ddim bob amser yn gwneud beth sy’n iawn. Mae’n hawdd cael ein temtio i ddweud celwydd, yn enwedig wrth ffrindiau. Weithiau rydyn ni’n meddwl mai dweud celwydd fyddai’r ffordd orau o arbed eu teimladau. Sut fyddech chi’n ateb y cwestiwn, “Ydy hi’n ddelach/bertach na fi?/ Ydy o’n smartiach/yn fwy golygus na fi?”
Sleid 3: sleid cyffredinol am onestrwydd.
· Rydyn ni i gyd yn chwilio am onestrwydd. Mae cyflogwyr yn chwilio am weithwyr gonest; mae pobl yn chwilio am ŵr neu wraig gonest; mae athletwyr yn chwilio am gyd-gystadleuwyr gonest; mae pawb eisiau cymdogion a ffrindiau gonest.

· Mae gonestrwydd yn adlewyrchiad o’n cymeriad ac mae ein agwedd at onestrwydd yn effeithio ar bob agwedd o’n bywydau. Mae dweud celwydd; dwyn;  gor-ddweud; twyllo ; camarwain; cario clecs di-sail a cysgu o gwmpas yn ymddygiad sy’n brifo pobl eraill.
· Mae godineb – cael affair – yn chwalu priodasau a theuluoedd, ac yn ymddygiad sy’n dibynnu ar gelwydd. Yn 2011 cafodd y pêl-droediwr enwog Ryan Giggs helynt ofnadwy pan ddaeth hi’n amlwg ei fod wedi cael nifer o affairs; roedd o wedi dweud pob math o gelwydd wrth ei wraig a’i deulu. Gwnaeth ei orau glas i guddio’i gelwydd, ond yn y diwedd roedd ei hanes ar dudalen flaen pob papur newydd. 
Sleid 4: Yr adnod isod
· Mae’n llawer gwell i fod y onest – mae’n amhosib cuddio celwydd am byth. Os ydyn ni’n cael ein dal yn dweud celwydd bach dro ar ôl tro, buan iawn fydd neb yn ein trystio ni. Mae’r Beibl yn dweud,
“Os gellir eich trystio chi gyda pethau bach, gellir eich trystio chi gyda pethau mawr. Ond os ydych chi'n twyllo gyda phethau bach, sut mae eich trystio chi gyda pethau mawr?”  (Luc 16:10)
 
Sleid 5: Yr adnod isod
· Mae’r Testament Newydd yn dweud mai Iesu Grist ydy’r un gwir, ac nad ydy Duw’n gallu dweud celwydd, 
Iesu Grist ydy’r ffordd, yr un gwir, a'r bywyd. (Ioan 14:6)

Mae’n dda i wybod na fydd Duw byth yn ein siomi na’n twyllo.

· Pryd ddylwn ni fod yn onest?  Wrth lenwi ffurflenni; os derbyniwn ormod o newid mewn siop; pan fyddwn ni’n torri rhywbeth; wrth roi  barn neu gyngor – mae angen bod yn onest BOB AMSER!
Gweddïwn ‘Weddi’r Arglwydd’ gyda’n gilydd, Ein Tad...

Neu

Gweddïwn: Ein Tad, Diolch i ti mai Iesu ydy’r ffordd, yr un gwir, a’r bywyd. Diolchwn dy fod ti’n Dduw gwbl onest, sydd ddim yn gallu dweud celwydd, ac felly’n cadw at dy air bob amser. Helpa ni i fod yn onest hefo’n gilydd, ac i ddweud y gwir yn garedig wrth bobl o’n cwmpas. Amen.

